
Regionlarda sənayeləşmənin inkişafı 
dövlət siyasətinin prioritetidir  

�� Son illərdə Azərbaycan Prezidenti İlham Əliyevin rəhbərliyi 
və birbaşa nəzarəti altında ölkəmizdə qeyri-neft sektorunun inkişafı 
istiqamətində mühüm layihələr həyata keçirilir. Xüsusilə Azərbaycanın 
regionlarında da sənayenin müxtəlif sahələrinin inkişafına böyük 
diqqət göstərilir. Bu da təsadüfi deyil. Çünki sənaye iqtisadiyyatın 
aparıcı sahələrindən biri və demək olar ki, lokomotividir. Uğurla 
həyata keçirilən iqtisadi siyasətə uyğun olaraq ölkədə yüzlərlə müasir 
sənaye müəssisəsi yaradılıb. Bütün bunların nəticəsində daxili 
tələbatın ödənilməsində yerli məhsulların payı əhəmiyyətli dərəcədə 
artıb, ixracın həcmi genişlənib. 

Hazırda Azərbaycanda innovativ 
və yüksək texnologiyalara əsaslanan 
rəqabətqabiliyyətli sənayenin, həmçinin 
qeyri-neft sektorunun davamlı inkişafını 
təmin etmək və əhalinin məşğulluğunu ar-
tırmaq məqsədilə nəhəng sənaye parkları 
və məhəllələri yaradılır. Regionlarda sa-
hibkarlıq fəaliyyətinin genişləndirilməsi, 
yerli ehtiyatlardan səmərəli istifadə 
etməklə sənaye sahələrinin inkişafı, 
istehsal prosesinin təşkilində infrastruktur 
xərclərinin azaldılması baxımından bu 
cür sənaye parklarının və məhəllələrinin 
müstəsna əhəmiyyəti var. Bu məqsədlə 
dövlət başçısının müvafiq sərəncamları ilə 
Neftçala, Masallı, Sabirabad və Hacıqa-
bulda sənaye məhəllələrinin yaradılması 
qərara alınıb. 

Artıq Neftçala Sənaye Məhəlləsi 
sahibkarların istifadəsinə verilib. Ma-
sallı Sənaye Məhəlləsinin təşkili ilə 
bağlı işlər də başa çatdırılıb. Hacıqabul 
Sənaye Məhəlləsinin bu ilin sonuna qədər 
istifadəyə verilməsi nəzərdə tutulur. 
Sabirabad Sənaye Məhəlləsinin tikintisi 
üçün hazırlıq işləri aparılır. Bütün bunlar 
bir daha sübut edir ki, Prezident İlham 
Əliyevin rəhbərliyi ilə Azərbaycanda 
həyata keçirilən iqtisadi siyasətin tərkib 

hissələrindən olan sənayeləşmənin 
sürətləndirilməsi prioritet sahə elan 
olunub və bu istiqamətdə irimiqyaslı 
layihələrin icrası davam etdirilir. 

Sentyabrın 18-də Prezident İlham 
Əliyev Masallı Sənaye Məhəlləsinin açı-
lışını etdi və oradakı çıxışında bildirdi ki, 
kompleksin birinci mərhələsi işə salınır. 
Bu təşəbbüs Masallı rayonunun sənaye 

potensialının möhkəmlənməsinə xidmət 
göstərəcək. Burada hazırda 200 yeni iş 
yeri açılıb, gələcəkdə daha çox olacaq: 
“Bir neçə rayonda belə məhəllələr, sənaye 
parkları yaradılıb, o cümlədən Masallı 
rayonunda... Bu, ilk növbədə, dövlətin 
siyasətini göstərir. Çünki dövlət buraya 
əsas vəsaiti qoyan tərəfdir. Həm yerin 
seçilməsi, bütün infrastrukturun, kommu-
nikasiyaların yaradılması, sənaye və ofis 
binalarının tikintisi dövlət hesabına həll 
olunur. Bu, dövlətin sahibkarlara böyük 
dəstəyidir”. 

Prezident qeyd etdi ki, ölkədə 
həyata keçirilən sənayeləşmə siyasəti 
nəticəsində bu ilin 8 ayında qeyri-neft 
sənayesi, təxminən, 11 faiz artıb. Ma-
sallıda həyata keçirilən bu gözəl layihə 
göstərir ki, Azərbaycan sənayenin inkişafı 
istiqamətində uğurlu addımlar atır, iş 
yerləri, yerli istehsal yaradılır və idxaldan 
asılılıq azalır. 

Dövlət başçısı yol tikintisi, xüsusilə 
kəndlərdə yeni yolların çəkilişi ilə bağlı 
işlərin davam etdiyini, kənd yollarının, 
təxminən, 85 faizinin yenidən qurulduğu-
nu bildirib.  

Bütövlükdə, Masallı Sənaye 
Məhəlləsi bu gün nəinki bu rayonun, 
həm də ətraf rayonların da inkişafına öz 
töhfəsini verəcək. Sənaye məhəlləsində 
bank, poçt, tibb məntəqəsi, hüquq 
məsləhətxanası fəaliyyət göstərəcək. Bu-
rada yaradılmış yeni mexanizm -- Kiçik 
və Orta Biznesin Dostu Mərkəzi çoxsay-
lı xidmətlərlə sahibkarların köməyinə 
gələcək. Bu isə həm də sahibkarlara 
dövlət tərəfindən göstərilən yüksək diqqət 
və qayğının təzahürüdür.

Cavanşir PAŞAZADƏ, 
Milli Məclisin deputatı 

 Azərbaycan – Türkiyə 
dostluğu başqa ölkələrə də örnəkdir

�� Hələ tələbəlik dövrümüzdən  -- ötən əsrin 70-ci illərindən 
etibarən Bakıda çoxsaylı nümayiş, parad, mitinq və toplantıların şahidi 
olmuşuq. Atam Ağsu rayonunun tanınmış ziyalılarından  olduğuna 
görə ictimai-siyasi məzmunlu tədbirlərin heç birindən kənar qalmır və 
bunu bizə də tövsiyə edirdi. Mən də həmin tövsiyəni unutmur, Bakıya 
gələndən sonra belə tədbirlərin əksəriyyətində iştirak etməyə çalışırdım. 
Yaxşı ki, həmin illərdə çoxsaylı tədbirlərdə iştirak etmişəm. Yoxsa bu il 
sentyabrın 15-də Bakıda keçirilən hərbi paradın həqiqi qiymətini verə 
bilməzdim. 

Sentyabrın 15-də dünya ictimaiyyətinə 
sübut etdik ki, azərbaycanlılar qədirbilən, 
xeyirxahlığı, yaxşılığı unutmayan, dos-
ta, qardaşa sədaqətli olmağı bacaran 
xalqdır. Həmin gün bədxahlarımız da, 
düşmənlərimiz də, onların havadarları 
da gördülər ki, Azərbaycanın möhtəşəm 
maddi-texniki bazaya malik  ordusu da var, 
qüdrətli dostu, qardaşı, müttəfiqi də. Həmin 
gün hamıya məlum oldu ki, Azərbaycanın 
işğal altındakı torpaqlarını azad etmək üçün 
hərb yolunu seçəcəyi təqdirdə Ermənistan 
çox böyük faciələrlə üzləşəcək. 

Dünya ictimaiyyəti sentyabrın 15-də 
Bakının “Azadlıq” meydanından baş-
qa bir dərs də götürdü. Hamı gördü ki, 
Azərbaycan – Türkiyə dostluğu  bü-
tün ölkələr üçün nümunə ola biləcək 
səviyyədədir. Bu dostluq səmimiyyət, 
qarşılıqlı etimad və dövlət başçılarının 
qardaşlığı zəminində formalaşdığına görə 
misli, bərabəri yoxdur. 

Sentyabrın 15-də Türkiyə 
Cümhuriyyətinin başçısı Rəcəb Tayyib 
Ərdoğan Bakıdan bəyanat verdi ki, işğal 
edilmiş Azərbaycan əraziləri erməni 
qəsbkarlarından təmizlənməyincə Türkiyə 
-- Ermənistan sərhədlərinin açılacağından 
söhbət belə gedə bilməz. Bu, çox böyük 
xəbərdarlıq idi. 

Azərbaycan Prezidenti İlham Əliyev 
isə xatırlatdı ki, Türkiyə son illər ərzində 
çox böyük və şərəfli yol keçmişdir. Bu 
gün  Türkiyənin iştirakı olmadan dünyada 
heç bir məsələ həll edilə bilməz: “Yaşa-
dığımız bölgənin tarixi və bu günü bunu 
əyani şəkildə göstərir. Türkiyənin siyasi 
imkanları genişlənir, dünyadakı oynadığı 
rol artır və bu, bizi çox sevindirir. Türkiyə 
nə qədər güclü olarsa, Azərbaycan da bir 
o qədər güclü olacaqdır”. Dövlət başçımız 
eləcə də, xatırlatdı ki, Türkiyənin çox güclü 
orduya malik olması  həm də Azərbaycan 
üçün qürur mənbəyidir. 

Mən  Azərbaycan tarixinin və 
mədəniyyətinin çox əhəmiyyətli bir 
dövrünə aid tarixi abidələr kompleksi-
nin qorunması və təbliği ilə məşğul olan 
dövlət qurumunun əməkdaşı kimi, həmin 
paradda gördüyüm bir “abidə” barədə 
də fikir demək istəyirəm. Belə ki, qardaş 
ölkədən bilavasitə həmin paradda işti-
rak etmək üçün Bakıya gəlmiş   məşhur 
Osmanlı Hərbi Marş Orkestri -- “Mehtər 
Takımı“,   sözün həqiqi mənasında,  böyük 
mübarizələr yolu keçmiş Türkiyə Ordusu-
nun mənəvi-tarixi abidələrindəndir. 

Xatırladım ki, yeddi il qabaq, 2011-ci 
ilin oktyabrında    “Mehtər Takımı“nın   
ABŞ-ın Los-Anceles şəhərində təmtaraqlı 

yürüş keçirməyə hazırlaşması bu şəhərdə 
yaşayan ermənilərin kəskin etirazına səbəb 
olmuşdu.  ABŞ-dakı Erməni Milli Komitəsi 
Los-Anceles şəhər rəhbərliyinin türk hərbi 
orkestrini qəbul etmək və yürüş üçün 
ona şərait yaratmaq qərarını pisləyərək 
bildirmişdi ki,  Osmanlı marşı onlar 
üçün “təhqiramiz və qəbuledilməzdir“ 
və buna görə konsert proqramı ləğv 
edilməlidir. Guya, “Mehtər Marşı“ “erməni 
soyqırımı“nı təcəssüm etdirir. Halbuki, 
həmin marş Türkiyə Ordusunu zəfərlərə 
səsləmək məqsədi daşıyır. Həmin marş 
Bakıda Azərbaycan Ordusunu da zəfərlərə 
çağırdı. 

Təranə BALAYEVA, 
Şirvanşahlar Saray Kompleksi 

 Dövlət Tarix-Memarlıq Qoruq Muzeyi 
direktorunun  müavini, Əməkdar 

mədəniyyət işçisi

�� İyirmi dörd il bundan əvvəl ümummilli lider Heydər 
Əliyevin rəhbərliyi ilə reallaşdırılan “Əsrin müqaviləsi” müasir 
tariximizə yeni neft strategiyasının şanlı səhifəsi kimi yazılıb. O 
zaman Dövlət Neft Şirkətinin birinci vitse-prezidenti vəzifəsində 
çalışan cənab İlham Əliyev xarici tərəfdaşlarla aparılan 
gərgin danışıqlarda böyük diplomatik məharət göstərərək, bu 
müqavilənin imzalanmasında mühüm rol oynayıb, sonrakı 
mərhələlərdə isə bu taleyüklü layihənin uğurla gerçəkləşməsinə 
bilavasitə rəhbərlik edib. 

“Əsrin müqaviləsi” qlobal layihə 
olmaqla Azərbaycanın suveren dövlət 
kimi öz təbii sərvətlərinə sahib 
çıxmaq, milli mənafelərini, iqtisadi 
və strateji maraqlarını müdafiə etmək 
əzmini bütün dünyaya göstərib, dövlət 
müstəqilliyimizin  mühüm təminatına 
çevrilib. Bu müqavilə hazırda da 
həm işlənən yataqlarda karbohidro-
gen ehtiyatlarının miqdarına, həm 
də qoyulan sərmayələrin həcminə 
görə dünyada həyata keçirilən ən iri 
sazişlər siyahısına daxildir. 

Burada mühüm bir tarixi hadisəni 
də xatırlatmaq istərdik. Ötən il noyab-
rın 8-də Bakıda Azərbaycanda böyük 
tarixi hadisə baş verdi, iki milyardıncı 
ton neftin hasil edilməsi reallaşdı. 
1971-ci ildə Azərbaycanda bir milyar-
dıncı ton neft hasil olunmuşdu. Res-
publikamız müstəqillik əldə etdikdən 
sonra hasil olunan 700 milyon ton 
neftin 460 milyon tonu “Azəri-Çıraq-
Günəşli” bloku və “Şahdəniz” yatağı 
konsorsiumları tərəfindən, qalanı isə 
(240 milyon ton) SOCAR tərəfindən 
hasil edilib.

Burada onu da vurğulayaq ki, 
ötən il SOCAR tərəfindən təsdiq 
olunan proqramlara uyğun ola-
raq, neft-qaz hasilatının düşmə 
tempinin qarşısını almaq, eyni 
zamanda, sabitləşdirilməsinə  və 
qismən artırılmasına nail olmaq 
üçün istər fəaliyyətdə olan, istərsə 

də fəaliyyətsiz quyu fondu üzərində 
elmi-texniki əsaslara istinad etməklə 
istehsalatın bütün istiqamətləri üzrə 
məqsədyönlü geoloji-texniki, texnolo-
ji   tədbirlər həyata keçirilib.  

SOCAR tərəfindən ölkə hüdud-
larında, eləcə də Xəzər dənizinin 
Azərbaycana aid olan hissəsində son 
bir ildə ümumilikdə 7 milyon 427,1 
min ton neft hasil edilib ki, bunun 
6 milyon 169,6 min tonu “Azneft” 
İB-nin, 1 milyon 257,5 min tonu isə 
şirkətin payçı olduğu yataqların he-
sabına düşür. İl ərzində quru və dəniz 
sahələrində ümumilikdə 81 yeni quyu 
istismara təhvil verilib.  

Keçən ilin sentyabr ayının 14-də 
Azərbaycan Prezidentinin və bir qrup 
yüksək səviyyəli xarici hökumət 
və dövlət rəsmilərinin iştirak etdiyi 
tədbirdə Azərbaycan hökuməti və 
SOCAR, “BP”, “Chevron”, “İN-
PEX”, “Statoil”, “ExxonMobil”, 
“TPAO”, “İTOCHU” və “ONGC 
Videsh” şirkətləri tərəfindən “Azəri”, 
“Çıraq” yataqları və “Günəşli” 
yatağının dərinsulu hissəsinin birgə 
işlənməsi və hasilatın pay bölgüsü 
haqqında dəyişdirilən və yenidən 
işlənən saziş imzalandı və beləliklə 
də “Azəri-Çıraq-Günəşli” (AÇG) 
yataqlar blokunun işlənməsində yeni 
dövr başlandı.

Hasilatın pay bölgüsü haqqında 
dəyişdirilən və yenidən işlənən sazişə 

əsasən, AÇG yataqlarının işlənməsi 
2049-cu ilə qədər uzadıldı və BP 
layihənin operatoru olaraq qaldı.  

Sazişin bir hissəsi olaraq 
SOCAR-ın AÇG-dəki iştirak payı 
11,65 faizdən 25 faizə qaldırıldı 
və beynəlxalq tərəfdaş şirkətlərin 
Azərbaycan Dövlət Neft Fondu-
na 3,6 milyard ABŞ dolları bonus 
ödəyəcəkləri qərara alındı. 

Azərbaycana çatacaq mənfəət 
neftinin səviyyəsinin 75 faiz  təşkil 
edəcəyi gözlənilir. Növbəti 32 il 
ərzində AÇG-yə 40 milyard ABŞ 
dollarından çox sərmayə qoyulması 
da  proqnozlaşdırılır. 

Xatırladaq ki, bu sazişin ardınca, 
SOCAR və tərəfdaşları arasında AÇG 
müqavilə ərazisi üçün əlavə bir hasi-
lat platformasının qiymətləndirilməsi 
məqsədilə mühəndis-layihə işlərinin 
irəli aparılması haqqında razılaşma da 
əldə olunub.

Yeri gəlmişkən, “Əsrin 
müqaviləsi” imzalanandan AÇG-yə 
33 milyard ABŞ dolları həcmində 
sərmayə qoyulub və 440 milyon ton 
neft hasil edilməklə ölkəmiz 125 mil-
yard  ABŞ dollarından çox mənfəət 
əldə edib. İlk neft “Çıraq” yatağından 
1997-ci ilin noyabr ayının 7-də əldə 
edilib. İndiyədək AÇG-dən təqribən 

3,2 milyard barel (440 milyon ton) 
neft hasil edilib və bu neft dünya 
bazarına əsasən, Bakı-Tbilisi-Cey-
han və Qərb Marşrutu İxrac Boru 
Kəməri vasitəsilə daşınıb. AÇG dən,  
ümumilikdə 30 milyard kubmetrdən 
artıq səmt qazı Azərbaycan 
hökumətinə təhvil verilib.  

Şahdəniz Mərhələ-2 və ya 
Yatağın Tammiqyaslı İşlənməsi 
(YTİ) layihəsi Şahdəniz Mərhələ-1 
layihəsindən hasil olunan illik 9 mil-
yard kubmetrdən əlavə, 16  milyard 
kubmetr qaz hasil edəcək nəhəng bir 
layihədir. Qazın hasil edilməsi və 
onun Gürcüstan --Türkiyə sərhədinə 
çatdırılması üçün təxminən 28 mil-
yard ABŞ dolları dəyərində kapital 
qoyuluşuna ehtiyac vardır. Bundan 
sonra əlavə kəmər sistemləri Cənub 
Qaz Dəhlizi marşrutu üzrə 6 milyard 
kubmetr qazı Türkiyəyə, əlavə 10 
milyard kubmetr qazı isə Avropadakı 
bazarlara çatdıracaq.

Cənub Qafqaz Boru Kəmərinin 
Genişləndirilməsi (CQBKG) 
Şahdəniz Yatağının Tammiqyaslı 
İşlənməsi layihəsinin bir hissəsidir. 
Genişlənməyə Azərbaycan boyu 
yeni kəmərin çəkilməsi, Gürcüs-
tanda iki yeni kompressor stansiya-
sının tikilməsi daxildir. Bu, kəmər 
vasitəsilə ixrac olunan qaz həcminin 
üç dəfə artaraq ildə 20 milyard 
kubmetrə çatması ilə nəticələnəcək.

Gürcüstan və Türkiyə sərhədində 
kəmər başqa kəmərlə birləşərək qazı 
Türkiyəyə və Avropaya çatdıracaq.

CQBKG layihəsi ilə bağlı yekun 
investisiya qərarı Şahdəniz Mərhələ-2 
ilə eyni vaxtda, 2013-cü il dekabrın 
17-də verilib.  

CQBK Xəzər dənizinin 
Azərbaycan sektorunda yerləşən 

Şahdəniz qaz yatağından hasil edilən 
qazı Gürcüstana və Türkiyəyə nəql 
etmək üçün inşa edilən qaz kəməridir. 
Boru kəməri Bakı yaxınlığındakı 
Səngəçal terminalından başlayır.

Bu boru kəməri Türkiyə 
sərhədinədək Azərbaycanda və 
Gürcüstanda Bakı-Tbilisi-Ceyhan 
neft kəməri ilə eyni marşrutdadır və 
Türkiyədə bu ölkənin qazpaylama 
sisteminə birləşdirilib.

Ətraf mühitə və sosial sahəyə 
təsirlərin minimuma endirilməsi, eləcə 
də layihələrin birləşdirilməsi sayəsində 
əsaslı və əməliyyat xərclərinə qənaət 
edilməsinə nail olmaq məqsədilə 
bu kəmər  Bakı-Tbilisi-Ceyhan neft 
ixracı kəməri ilə birlikdə və eyni tikinti 
dəhlizində inşa olunub.

Bütövlükdə, boru kəmərinin 
istismar əməliyyatlarına və tikintisinə 
Cənubi Qafqaz Boru Kəməri şirkəti 
(CQBK Ko) cavabdehdir. Bu boru 
kəməri 2006-cı ilin sonlarında istis-
mara verilərək əvvəl Azərbaycana və 

Gürcüstana, 2007-ci ilin iyul ayından 
başlayaraq isə həm də Türkiyəyə 
Şahdəniz Mərhələ-1 qazını çatdırır. 
İl ərzində CQBKG layihəsi üzrə işlər 
Azərbaycan və Gürcüstanda boru 
kəməri marşrutu boyunca uğurla da-
vam etdirilib və 2018-ci ildə istismara 
verilmək planına uyğun irəliləyir. Son 
bir il ərzində CQBK-nin gündəlik orta 
ötürücülük gücü təqribən 20,4 milyon 
kubmetr qaz olub.  

Azərbaycan təbii qazını 
Gürcüstan-Türkiyə sərhədinə qədər 
daşıyacaq CQBKG, qardaş ölkədən 
keçərək Yunanıstanadək uzanacaq 
“Trans-Anadolu” (TANAP) və Yuna-
nıstan, Albaniya, Adriatik dənizindən 
keçməklə İtaliya sahillərinə çıxa-
caq “Trans-Adriatik” (TAP) boru 

kəməridir. CQBKG layihəsinə əsasən, 
TANAP və TAP boru xətləri vasitəsilə 
Xəzər dənizinin Azərbaycan sekto-
rundakı “Şahdəniz-2” yatağından 
hasil olunacaq qaz Türkiyəyə və bu 
ölkədən də Avropaya çatdırılacaq. 

Uzunluğu 3 min 500 kilometr olan 
Cənub Qaz Dəhlizi vasitəsilə ilkin 
mərhələdə Türkiyəyə 6 milyard kub-
metr,  Avropaya 10 milyard kubmetr 
qaz nəqli nəzərdə tutulur. Azərbaycan 
təbii qazının 2018-ci ilin ortaların-
da Türkiyəyə, 2020-ci ilədək isə 
Avropaya çatdırılması planlaşdırılır. 
Artıq mühəndis, təchizat, tikinti işləri 
və istismar sınaqları da daxil olmaqla 
“Şahdəniz-2” layihəsi üzrə işlərin 
ümumilikdə 97 faizdən çoxu tamam-
lanıb və bu layihədə ilk qazın 2018-ci 
ildə əldə edilməsi planlaşdırılır. 

“Şahdəniz” konsorsiumu 2018-ci 
ilin sonunda Türkiyəyə və Gürcüsta-
na ilk qaz satışını həyata keçirəcək. 
Avropaya ilk qazın verilməsi isə 

bundan təxminən bir il sonra 2020-ci 
ilin əvvəllərində planlaşdırılır. Boru 
kəmərinin dəniz hissəsi isə 2018-
2019-cu illərdə inşa ediləcək. TAP 
layihəsi CQBK-nin və TANAP-ın 
davamı olub, “Şahdəniz-2”dən hasil 
olunacaq qazın Yunanıstan və Alba-
niya vasitəsilə, Adriatik dənizindən 
keçməklə İtaliyanın cənubuna, oradan 
da Qərbi Avropaya nəqlini nəzərdə 
tutur. TAP boru kəməri TANAP ilə 
birləşəcək və Yunanıstanın Türkiyə 
ilə sərhədində yerləşən Kipoi 
ərazisindən başlayacaq. Buradan TAP 
boru kəməri Yunanıstan və Albaniya 
ərazisini qət edərək şərqdən qərbə 
Adriatik dənizi sahillərinə doğru 
istiqamətlənəcək və İtaliyanın Puqlia 
bölgəsində sahilə çıxacaq.

Boru kəməri burada “Snam 
Rete Gas” şirkətinin istismar etdiyi 
İtaliyanın qaz nəqliyyatı şəbəkəsinə 
birləşəcək. Bu layihə Azərbaycan 
qazının İtaliya, Almaniya, Fransa, 
Böyük Britaniya, İsveçrə və Avstriya 
kimi böyük Avropa bazarlarına çatdı-
rılması üçün böyük imkanlar yaradır. 

Vaqif BAYRAMOV, 
“Xalq qəzeti”

Bu gün  Azərbaycan Avropanın 
etibarlı enerji təchizatçısıdır

521 sentyabr 2018-ci il, cümə


